
Сыватăшри пике-хĕрсем,

Шураппасем, инке-тăхлачă!

Алла тытса пылпа кулачă

Пуçа таятăп эп сире.



Чунтан тавах, чиперккесем —

Ирина, Света, Алексина,

Ватта пепке пек имлесе

Илсе çӳретĕр айăн-сийĕн.



Йĕп çăртинчен чун вăтăрса

Савса сиплетĕн, Шанăçпиçĕм!

Сан ик аллу та питĕ пиçĕ,

Сыхлатăн çип пек ăрăса!



Тĕнче каçхи кĕлле кĕрсен

Кансĕртерех чăлахăн чирĕ —

Сире те канăçсăр сĕре,

Пĕрех чăтса тăратăр çирĕп.



Телей те хапăл патăрах

Васкавлă тухтăр Огнева та!

Çитмен пулсан вăл самантрах

Вĕçсе каяттăмччĕ сасартăк.



Хальхи йĕрке мĕнлерехне

Эсир вĕт хăвăр та пĕлетĕр,

Кама — пылне те эрехне,

Сире пулсанччĕ хăть кĕлентĕр...



Сыв пулăр, пӳлĕхçĕ хĕрсем!

Эсир вăр-вар та шутсăр сапăр.

... Эпĕ татах килсе кĕрсен

Ан сиплĕр. Çапăр та пăрахăр.



2004, нарăс, 10-21

Шупашкар,

Васкавлă пулăшу сыватăшĕ.

  